John James cyf. Bethan Clement

Y BRENIN YN YMDDIRIED

Luc 19:11 – 27 

CYFLWYNIAD:

Roedd Iesu a’i ddilynwyr nawr yn agosáu at Jerwsalem.  Roedd disgwyliadau’n uchel.  Fasai Iesu’n defnyddio’i allu gwyrthiol i ddymchwel y Rhufeiniad roedd pawb yn eu casáu?  Fasai e’n adfer y wlad i’r Iddewon?  Doedden nhw ddim yn ei ddeall pan ddywedodd e, ‘Dydy fy nheyrnas i ddim yn y byd hwn’.  Dywedodd Iesu y stori yma er mwyn chwalu’r syniad mai rhywbeth o’r byd hwn oedd ei deyrnas ac i ddangos bod rhaid i lawer o bethau ddigwydd cyn y basai ei deyrnas e yn cael ei sefydlu.  Gadewch i ni edrych ar y bobl yn y ddameg yma:

1. Y Brenin.  Luc 19:12, 15.

Roedd yn arferol i un a oedd i fod i reoli fynd at yr Ymerawdwr yn Rhufain i gael ei arwisgo ag awdurdod dros ei deyrnas.  Basai’r Iddewon yn cofio’r achlysur yn 4O.C. pan fu farw Herod Fawr ac aeth ei fab i Rufain i gael yr awdurdod i lywodraethu.  Ond anfonodd yr Iddewon ddirprwyaeth gan ddweud, ‘Dydyn ni ddim am i’r dyn hwn fod yn frenin droson ni’.  O ganlyniad, roedd ei awdurdod yn gyfyng a dechreuodd erlid yr Iddewon oedd yn ei wrthwynebu.  Felly, basai’r sefyllfa hon yn gyfarwydd i wrandawyr Iesu.  Mae’n amlwg mai’r brenin yn y ddameg hon sy i fod i bortreadu Iesu ac roedd e’n cyfeirio at ei ymadawiad e nôl i’r nefoedd ar ôl ei farwolaeth a’i atgyfodiad ac yna y dychwelyd ar ddiwedd y byd. 

2. Y Gweision.  Luc 19:13, 15 – 26.

· Yr ymddiriedaeth. Ar ei ymadawiad, gadawodd y brenin ei fusnes yng ngofal ei weision nes iddo ddod nôl.  Rhoddodd ‘mina’ – swm o arian gymaint â chyflog mis, i bob un ohonyn nhw.  Dywedodd wrthyn nhw am ei ddefnyddio i farchnata yn ei absenoldeb.    (Mae’r stori yma’n wahanol i’r stori yn Mathew23:14–30 ble mae’r pwyslais ar y galluoedd gwahanol a gafodd gweision Crist).  Yma, mae’r gweision, sy’n cynrychioli pawb sy’n galw eu hunain yn Gristnogion, yn cael yr un faint.  Mae’n doniau a’n galluoedd yn wahanol ond yr un dasg sy gyda ni i gyd – gwneud gwaith yr Arglwydd ac ymestyn ei deyrnas nes ei fod e’n dod yn ôl.  

· Y wobr.  Pan mae’r meistr yn dod yn ôl, mae’r gweision yn cael eu gwobrwyo yn ôl y ffordd mae pob un wedi defnyddio’r hyn oedd wedi ei ymddiried iddo.  Felly hefyd y byddwn ni’n cael ein gwobrwyo yn ôl y defnydd rydyn ni wedi ei wneud o’r cyfleoedd rydyn ni’n cael.  Mae’n amlwg bod y rhai oedd yn gwrando ar y stori’n teimlo bod y meistr wedi bod yn annheg yn rhoi’r cyfrifoldeb ychwanegol ar yr un oedd â’r mwya ganddo’n barod.  Ond y gwirionedd ydy y bydd y rhai sy wedi profi eu hunain i fod y mwya ffyddlon yn cael hyd yn oed mwy.  Bydd y rhai sy’n esgeuluso’r dasg yn gweld bod y dasg yn cael ei chymryd i ffwrdd a’i rhoi i rywun arall.  Mewn geiriau eraill, ‘defnyddiwch eich talent neu byddwch yn ei cholli’.

3. Y Deiliaid.  Luc 19:14, 27.

Mae cyfeiriad at y genedl Iddewig, y rhai fasai’n gwrthod Iesu fel y Meseia pan fyddai’n cyrraedd Jerwsalem, wedi ei weu i mewn i’r ddameg hon.  Basen nhw’n gweiddi ‘I ffwrdd â fe’, ‘Croeshoeliwch e’, ‘Does dim brenin gyda ni ond Cesar’,  Ond, mae’r dydd yn dod pan bydd e’n dod nôl i farnu’r rhai wrthododd e.  Datguddiad 1; 7;6:16 – 17.  Mae’r un ffawd yn wynebu pechaduriaid sy’n gwrthod y rhodd o achubiaeth.  Mae’n sialens wirioneddol, ond bydd pawb sy’n gwrthod cael ei reoli gan ras Duw yn cael ei ddinistrio gan ddigofaint Duw!

Cwestiynau ar gyfer trafodaeth:

1. Cafodd pob un o’r gweision yr un faint o arian. Beth mae hyn yn ei gynrychioli i ni?  Beth mae’r Meistr wedi ei ymddiried i ni a beth ydyn ni’n ei wneud â fe?

2. Ceisiodd y trydydd gwas gyfiawnhau y ffaith nad oedd wedi gwneud llawer â’r arian.  Beth ydy’r esgusodion rydyn ni’n gwneud i esbonio’n diffyg ymwneud neu’n diffyg ymroddiad i waith yr Arglwydd?  

3. Ydych chi weithiau’n amau cyfiawnder Duw yn ei ymwneud â ni?  

4. Beth yn arbennig sy wedi bod yn her i chi yn y ddameg yma?  Pawb i rannu.

5. Ystyriwch.  ‘Pan fydda i’n sefyll o flaen Crist, fydd e’n gallu dweud wrtho i ‘Da iawn, rwyt ti wedi bod yn was da a ffyddlon’?’

